
   Кĕрхи пушар вирт янă, курăр:

Кăварланса çунать вăрман.

Вăрман юрлать хаваслă юрă,

Сырать илемлĕ вут сурпан.



Эп ăнланмастăп: мĕн сăлтавшăн

Тăпăртатсах ташлать тĕнче?

Уявлăн шăранать çав ташă,

Таппи ун ăсанать инçе.



Ăрша чуппиллĕ шухă çулçă

Хĕм сирпĕтсе вылять çилпе.

Йăпăртатса юхать сар пурçăн,

Пĕр вĕçсĕр вăл юхать çӳлтен.



Чун-хĕсĕнет ытла пĕр шелсĕр,

Чĕре йăлтах çитет ырса,

Мĕн чухлĕ сăр! — пĕлесчĕ эсĕр! —

Çапла тăкăннине курса.



Тен, çавăнпах йăваш хĕвел те

Ват çын пек шухăшлă тăрать.

...Епле асап мĕнне ан пĕлтĕр?!

Тен, унăн та чĕри сурать...



Ман вĕрентес килет чараклă

Пулмашкăн тулăх кĕр кунне.

Илтес килет «Йăлтах пăрахнă

Тăккаланма вăл» тенине.



Кашни тумлам илемлĕ сăрă

Сар кĕркуннешĕн халь шутра.

Чуна та, чĕрене те ырă —

Çунмаççĕ тек вĕсем вутра.



Анчах та вĕçсĕр-херсĕр уçлăх

Хăй йĕркине хăех пĕлет:

Çӳлтен, çӳлтен тăкать сар пурçăн,

Ăрăмласа кĕтет хĕле...

  